AUTA D'O DÍA 19 DE NOBIEMBRE D'A COMISIÓN ORGANIZADERA D'O II CONGRESO DE L'ARAGONÉS.
(CONZELLO DE BROTO)
1. Asisten:

Rubén Ramos

Zésar Biec

Montse Sanagustín

Arturo García

Feliciano Martínez

José Lera

Mª Pilar Benítez

Óscar Latas

Dabi Lahiguera

Daniel González

Francho Nagore

Chabier García

Antón Esquirolea

Marta Lahoz

Carmen Ruiz

Chabier Lozano

Roberto Serrano

Francho Beltrán

Fernando Sánchez

Fernando Romanos

Chusé Inazio Nabarro

Manuel Castán

Juan José Segura

Chusé Aragüés

Carlos Casamián

2. A conzellera de cultura d'o conzello de Broto inaugura a sesión.

3. S'apreba l'auta d'a reunión anterior.

4. Repaso d'a situazión: zaguers contautos y refirmes conseguius:

Sabemos que a SLA ha nimbiau un contramanifiesto a os conzellos de l'Alto Aragón.


Roberto Serrano charra d'a situazión en Sobrarbe: a SLA ha charrau con os conzellos de Chistén y Plan. Tamién les han plegau cartas d'a FACAO.


Ruben crei que o prozeso d'aconsiguir refirmes ye estau masiau pando. Manimenos, Pepe Lera crei que lo somos fendo bien porque nos han copiau y alerta sobre as intinzions d'a estrema dreita. Pepe tamén informa que charró con os conzellers d'Echo y que se debatirá o manifiesto en dita Billa o día 29. Tamién informa que ha quiesto, pero no ha puesto, charrar con Felipe Pétriz. Antimás se quexa d'o que ha amanexiu en a rebista Pirineos, anque sobre iste tema i hai consenso sobre a manipoliazión que ha feito ixa rebista d'as declarazions d'os que i amanixen.

Chusé Aragüés demanda que se faiga bella chestión con Llengües Vives y Rubén Ramos s'ofrex a charrar con Frederic Perers. Chusé tamién informa que l'alcalde de Graus, Ramón Miranda, s'encarrañó pro porque no se le combidó a la reunión que se fazió en Graus y que l'aprobazión d'o manifiesto en Ribagorza s'ha dixau ta zaguers de nobiembre. Chusé tamién charró con Becana y le dizió que no nos ne fésenos que contarían con nusatros.

Fernando Sánchez informa que tenemos reunions pendiens con o PP, con o PAR y con o Gubierno sin respuesta positiba por o momento. Os unicos con os que emos teniu reunión ye con CHA.


Óscar Latas diz que en Biescas a mozión ta aprebar o manifiesto la presentará o grupo d'IU.


Manolo Castán rezenta a reunión con Chesús Bernal (CHA) ta la que acudió en compañía d'o bizepresidén y d'o secretario. A reunión estió un intercambio d'opinions sobre a lei de luengas (Bernal crei que no'n i abrá, de lei), y dende Chuntos se le demandó que CHA presentase o manifiesto en toz os lugars an que tiene representazión.

Pepe Lera y Chusé Aragüés coinziden en que s'ha de continar con o mobimiento de Chuntos. Tamién Francho Beltrán crei que a lei de luengas no ye en as nuestras mans y que emos de siguir entadebán porque lo somos fendo bien. Tamién Feliciano diz que somos capables de fer o congreso y l'academia, anque le preocupa l'autoridat que tienga l'Academia. Tamién informa que Chusé Raul Usón quiere tener una reunión con el (encara que no se conoxen personalmén).

Chusé Inazio bei que a lechitimidat d'as academias la dan os usuarios u bien se consigue por meyo d'a sanzión d'o gubierno. Si no se tiene o segundo, s'ha de tener o primero.


Chusé Aragüés albierte que no cal dispreziar a la SLA porque fizarán cuan y an que puedan.


Daniel González charrará con os alcaldes de Benás.


Francho Beltrán mirará de conseguir o refirme d'Aisa.


Rubén tamién informa que se puede tener o refirme d'Agüero.

5. Se reunen independienmén cadaguna d'as sozcomisions.
6. Rebisión en pleno d'os alcuerdos d'as sozcomisions.


[Contino i son os alcuerdos de cadaguna d'as sozcomisions una begada que ixos alcuerdos han pasau por o pleno de Chuntos]


6.1. Reunión d'a Chunta Direutiba.


Se reune a chunta direutiba sin o presidén (por pertenexer a una atra sozcomisión) chunto con Chusé Aragüés (responsable instituzional) y Óscar Latas. Ista sozcomisión fa un repaso d'o treballo que cal fer ta achuntar más refirmes a o manifiesto:


-Gubierno d'Aragón: Aragüés ha de contautar a semana benién con els ta beyer o qué pasa y si nos reziben u no. Francho Beltrán ha demandau formalmén entrebista, mientres Chusé yera con problemas personals, a Eva Almunia, Juanjo Vázquez y José María Becana.

-PAR: Beltrán charrará con Sergio Larraga ta poder charrar con Allué. Tamién contautará con José Abarca d'a DPH.


-DPH: Chusé charrará con Conculluela.


-Conzello de Uesca y Balbastro: Chusé Inazio charrará con els, prezisa dos dossiers que o secretario le pasa.


-Benás: Dani, que s'ha ofrexiu a charrar con os conzellos que no han refirmau, ha de coordinar-se con Manuel Castán.


-Sur d'Aragón: Francho Beltrán s'encarga de nimbiar a carta parada por o secretario ta demandar o refirme a o manifiesto a toz os conzellos d'Aragón (por agora nomás s'ha feito ta l'Alto Aragón). Como que ye muita faina, lo irá fendo poquet a poquet. Beltrán tamién informa que ya s'ha nimbiau as cartas d'agradeximiento a os conzellos que ya han refirmau.

-Chazetania: Óscar Latas y Francho Rodés se'n pueden encargar (Rodés ya ha charrau con o conzellero de CHA de Chaca), anque Espelungué ha de buscar refirmes en os lugars que tienen implantazion (Canfrán, Castiello, Sinués,...). Amás, como ya s'ha informau en o punto 4 d'ista auta, Beltrán charrará con Aisa. Bi ha dudas sobre si Santa Zilia ha aprebau ya o manifiesto u no.


-Reutor d'a Unibersidat de Zaragoza: pertoca a Chusé Aragüés y a Pepe Lera.


-Semontano: Aragüés, como ya ye estau dito, charrará con Cosculluela. Paz Rios ha de fer bella cosa en os lugars que conox más (Chusé Inazio ha de charrar con ella). Tamién s'ha de charrar con Inazio Almudébar (Sietemo), Chusé Inazio diz que Francho Nagore puede fer-lo.


-Zinca Meya: se'n tiene que encargar Lois Chabier (Purnas).


-Campo: se ferá dende Nogará (a trabiés de Ramón Serveto, campés miembro d'ixa asoziazión).


-Plana de Uesca: d'Agüero se'n encargan Rubén y Fernando. De Biscarrués, Francho Beltrán. D'Ayerbe, Nagore y Nabarro, anque por agora no han puesto contautar con l'alcalde.


-Izquierda Unida y UGT: Chusé Aragüés charrará con els a trabiés d'as conoxenzias que i tiene.


-UAGA: lo ferá Rubén.


Amás, a Chunta Direutiba trató os siguiens temas:


-Francho Beltrán charrará con Pilar Azagra por l'asunto d'a propiedat d'o nombre y a pretendida Academia de la Lengua Aragonesa (sic).


-Subenzions: Francho Beltrán, Fernando Romanos y Rubén Ramos han d'ir buscando ya subenzions ta o Congreso.


-Feria de Monzón: cal que i aiga dos personas, a lo menos, cada día en o puesto de Chuntos. Se i benderán camisetas (paradas por Montse Sanagustín) y calandarios (paraus por F. Beltrán). Amás Chusé Aragüés zederá parte d'o tiempo de Gara a Chuntos por l'Aragonés ta que se faiga un presentazión en a feria.


6.2. Reunión d'a sozcomisión d'organizazión
:
Auta d’a reunión d’a sozcomisión d’Organizazión d’o Segundo Congreso

Broto, 19 de nobiembre de 2005

Asistens: Arturo, Zésar, Montse, Marta Lahoz, Fernando Romanos, Roberto Serrano, Rubén Ramos. Taimen i asiste en bel momento Óscar Latas.

Se repasan as fayenas feitas dica agora.

Monse ha rematau a base de datos an que se bulcan os nombres, adrezas y atros datos d’os combidaus a o congreso. Encara i hai un puyal de nombres sin adrezas, se’n fa copias y se reparten, ta que los tiengamos toz y miremos os datos ta plenar-los antes con antes. A gran parte d’os datos que mancan son de personas que tienen relazión con Nogará y o Ligallo, asinas que se fa una gritada especial a os representans d’istas collas ta que faigan o treballo de camín.

Atro d’os temas ye dezidir sobre a primera carta y como se nimbia (en que modelo d’aragonés). Dimpués d’a reunión d’a sozcomisión y dimpués de que o tema se trata tamién en o plenario de Chuntos se dezide pillar como modelo de carta a que proposa Arturo. Se ferá bilingüe. Amás, se comboyará d’una carta en cheso escrita per Pepe Lera y un atra en benasqués escrita per Manolo Castán que se nimbiarán a os combidaus d’istes territorios, per estas os puestos más “problematicos”.

Dimpués de bellas discusions s’apreba que se faiga a crida t’o congreso ta os diyas 13, 14 y 15 de chulio en Zaragoza. Fendo-ie tamién bella sesión en Uesca u Alto Aragón.

Rubén y Arturo s’encargarán d’a impresión d’os cartels y folletos t’o congreso. Se mirarán de que s’imprenten en a Diputación Provincial de Zaragoza, ta si mos puede salir de baldes.

Zésar Biec s’encarga de chestionar un trestallo postal propio en Uesca, amás de charrar con Dani t’autibar una cuenta de correu eleutronico ta rezibir as inscripzions.

Rubén, Arturo y Zésar quedarán o cabo de semana que biene (sabado, 26 de nobiembre) ta rematar de maquetar con Chusé os cartels y o folleto d’inscripzión t’o congreso. Malas que aigan feito o treballo lo nimbiarán en formato pdf a toz os miembros de Chuntos por l’Aragonés, ta que den a suya aprebazión u ta que se i faigan os cambeos que seigan menister. Cuan os decumentos seigan prestos se nimbiará as cartas y os folletos d’inscripzión a todas as personas d’o zenso.

Se fixa o pre d’inscripzión d’o congreso en 40 euros con dreito a la chenta de rematadera (alcuerdo aprebau en o pleno de Chuntos).

Fernando Romanos se mirará de cordinar con Francho Beltrán ta chestionar a demanda de subenzión t’o congreso, dentro d’a combocatoria feita per o Gob¡erno d’Aragón a autibidaz culturals ta l’año 2006, (pachina 14093 d’o BOA de 14 de nobiembre de 2004).

Fernando Romanos y Roberto Serrano se cordinarán ta fer un programeta d’as autibidaz culturals complementarias a o congreso (charradas, conziertos, etc.) que abrían de comenzipiar decamín. Una buena calendata ta fer a debantadera d’istes autos podría estar o 29 de chinero, primer cabo d’año de l’Asambleya de Uesca.

Se fixa como siguién reunión o prosimo 3 d’abiento, en o Centro de Historia de Zaragoza, a las 10:30 oras.

6.3. Reunión d'a sozcomisión d'abaluazión
:

ORIENTAZIONS TA FER AS LISTAS DE PRESONAS CANDIDATAS TA L’ACADEMIA DE L’ARAGONÉS

Sozcomisión d’Abaluazión

1. Presentazión de candidaturas

1.1. Podrá fer una proposición razonata de candidat@s pa estar miembro de l’ Academia d’ a Luenga Aragonesa as asoziazions que han refirmato o Manifiesto por a unidá de l’ aragonés u presonas particulars que sigan congresistas.


1.2. No se podrán proposar más de 35 nombres. 


1.3. Ista proposizión se remitirá ta ra Comisión Organizadera d’ o II Congreso d’ a luenga Aragonesa (Secretaría Permanén), drento d’ una cubierta zarrata en a que i meta: Candidatos/as ta l’ Academia de l’ Aragonés que presenta (nombre 
de l’asoziazión u d’ o particular) en o II Congreso d’ a Luenga Aragonesa.


1.4. O plazo ta poder remitir ista candidatura ye dende o día 1 de febrero de 2006 dica o día 15 de marzo de 2006.

2. Criterios ta razonar as proposizions

2.1. Cada candidat@ será propuesto por bela u belas d’ istas razons: presona conoxedora d’ a luenga aragonesa y d’ a suya literatura, que s’esprese correutamén en aragonés, tanto oralmén como por escrito, que faya onra á ra cultura aragonesa e que siga cazable de treballar conchuntadamén dintro de l’ Academia.


2.2. Os meritos de cada presona proposata s’ habrán de razonar por meyo d’ un currículo de no más d’ una fuella.

6.4. Sozcomisión d'ordinazions.


Ista sozcomisión no se reune porque no i ye o coordinador, Francho Rodés. Manimenos, Francho Rodés se dirichió antis d'a reunión a iste secretario informando-le d'o siguién: 
1-A comunicazión en a colla se fa por correu eleutronico. Funziona bien, menos en o caso de Chulia Ara que no ha contestato a dengún mensache. 
2-En iste tiempo he recopilato tot o material que s'ha chenerato sobre as ordinazions e l'he difundito ta fer una leutura reflesiba e prenzipiar a treballar.

3-Pepe Lera fizo una reflesión que mos ba a serbir de punto de salita en o treballo, pero encara no la emos debatito entre nusatros.

4-A primer propuesta que femos ta Chuntos ye a d'a luenga d'as ordinazions:

A bersión ofizial abrá d'ir en castellano, asinas que en feremos una en ixa luenga. A bersión de treballo caldrá tener-la en aragonés. Pensamos que en iste inte no ye bueno emplegar, en decumentazión que ba a tener repercusión, un modelo concreto d'estándar, e menos una moltiplizidá d'estándars diferens. Por ixo femos a propuesta de que s'empleguen dialeutos concretos. En o caso d'as ordinazions emos pensato que se faigan en belsetán. Si cal un argumentario de por qué ixe dialeuto, se puede debatir, pero creigo que no ye un problema de dezidir qué dialeuto ta cada cosa, sino que irá bien ir cambeando ta cada decumento que cheneremos.

Nota: Pepe me fizo un comentario sobre o modelo de luenga d'o congreso. Yo, presonalmén, creigo que ixo no ye dengún problema: que cadagún charre e escriba en o suyo dialeuto u siguindo os criterios d'estandarizazión que se'n estime. Atra cosa ye o tema ortografico: astí creigo que sí podemos alcordar que toz os testos "ofizials" de Chuntos han de siguir as Normas de Uesca por estar a ortografía bichén en istos intes.

 
7. Rogarias y preguntas.


Os coordinadors de cada colla nimbiarán a o secretario os alcuerdos presos ta la publicazión en a presén auta.


Francho Beltrán ferá un folleto turistico sobre l'aragonés que lebará t'o Gubierno d'Aragón ta que lo finanzien els.


A siguién reunión se ferá o sabado 17 a las 10:30 en San Chuan (Bal de Chistau) coinzidindo con a entrega d'os Premios Arredol que o Ligallo ferá de tardes en o mesmo lugar.

� L'unico que foi ye apegar l'auta parada por Rubén Ramos, coordinador d'a sozcomisión d'organizazión,  talcual me la nimbió.


� L'unico que foi ye apegar l'auta parada por Pilar Benítez, coordinadora d'a sozcomisión d'abaluazión, talcual me la nimbió.





